
Казачны свет А. Дударава: дыскурсныя вытокі,  

ідэйна-тэматычная скіраванасць твораў,  

іх падзейны драматызм1 
 

Падстаўленка В.Ф. 

Установа адукацыі “Віцебскі дзяржаўны ўніверсітэт імя П.М. Машэрава”, Віцебск 

 
У артыкуле даследуюцца ідэйна-тэматычныя, вобразныя і жанрава-стылявыя адметнасці беларускай аўтарскай 

казкі на матэрыяле кнігі “Сінявочка” Аляксея Дударава. Сцвярджаецца: згаданыя літаратурныя прыклады жанра-

ва набліжаюцца да казак-прытчаў. На гэта ўказваюць многія іх мастацкія элементы, у тым ліку поліварыянтныя 

сюжэтныя трактоўкі твораў з акцэнтам на іх зместавай іншасказальнасці, філасофская канцэптуальнасць 

аўтарскіх разваг, алегарычная вобразнасць казачных гісторый і інш.  

Мэта дадзенай работы – шматаспектна раскрыць вытокі аўтарскага “казачнага” стылю, вызначыць ідэйна-

тэматычны вектар згаданых твораў, выявіць сутнасць і функцыянальнае прызначэнне падзейна драматычных 

эпізодаў з акцэнтам на іх мастацкім псіхалагізме. 

Матэрыял і метады. Аб’ектамі даследавання ў артыкуле сталі празаічныя прыклады са зборніка “Сінявочка”  

А. Дударава. Асноўнымі для навуковага аналізу абраны прыѐмы канкрэтна-гістарычнага, структурна-

тыпалагічнага і дэстрыптыўнага метадаў, якія дазволілі рознабакова ахарактарызаваць казкі. 

Вынікі і іх абмеркаванне. Істотнае месца ў казках А. Дударава адводзіцца падзейнаму драматызму, псіхалагічным 

момантам ініцыяцыі чытацкіх суперажыванняў. Рэцыпіент разам з героем асэнсоўвае складанасць выбару адзіна 

правільнага маральнага рашэння і душэўна ўзрушана, эмацыянальна карэлюецца з напружанымі перыпетыямі ў лѐсе 

пратаганіста. Падзейны драматызм становіцца адной са стылявых дамінант у казках пісьменніка.  

Заключэнне. Казкі Аляксея Дударава ўяўляюць сабой арыгінальны мастацкі сінтэз, у межах якога паядналіся 

інтэрпрэтаваныя жанравыя традыцыі, канцэптуальныя філасофскія ідэі, маральна-этычны кодэкс паводзін 

сапраўднага чалавека, псіхалагічная пераканаўчасць персанажаў, адметная алегарычнасць падзей і вобразаў, 

глыбокі падзейны драматызм. 

Ключавыя словы: аўтарская казка, ідэйна-тэматычны змест, вобразная сістэма, дыскурсныя адметнасці, 

мастацкі псіхалагізм, падзейны драматызм, алегарычны свет.  

Fairy Tale World by A. Dudarev: Discursive Origins, 

Conceptual and Thematic Focus of Works,  

their Factual Dramatic Effect 
 

Podstavlenko V.F. 

Educational establishment “Vitebsk State P.M. Masherov University”, Vitebsk 

 
The article explores the conceptual and thematic, figurative, genre-style features of the Belarusian author’s tale on the ma-

terial of the book “Вlue Eyed” by Alexei Dudarev. It is stated that the mentioned literary examples in genre approach to fairy 

tales-parables. Many of their artistic elements indicate it, including a multiplicity of narrative interpretations of works with a 

focus on their content allegory, philosophical conceptual author’s considerations, allegorical imagery of fairy tales, and 

others. 

The purpose of this work – to reveal the origins of many aspects of the author’s “fairytale” style, define the conceptual and 

thematic vector of mentioned works, to identify the nature and functionality of the event dramatic episodes with an emphasis 

on their artistic psychological character. 

Material and methods. The object of the research is prose examples from A. Dudarev’s collection of “Blue Eyed”. The basic 

techniques of definite and historical, structural and typological as well as descriptive methods are chosen, which made it 

possible to characterize fairy tales from different sides. 

Findings and their discussion. Significant place in A. Dudarev’s fairy tales is taken by factual dramatics, psychological 

moments of initiation of readers’ feelings. The recipient feels, together with the character, hardship in choosing the only  

correct moral decision and with soul embarrassment emotionally correlates with tense events in the life of the protagonist. 

Factual dramatics becomes one of the stylistic dominants in the writer’s fairy tales.  

Conclusion. A. Dudarev’s fairy tales are special artistic synthesis within which interpreted genre traditions, conceptual  

philosophic ideas, moral and ethical code of the real person’s behavior, psychological ideas of characters, distinct allegory 

of facts and images, deep factual dramatics are united.  

Key words: author’s tale, conceptual and thematic content, imaging system, stylistic features, artistic psychological charac-

ter, factual dramatic effect, allegorical world.  
 

(Scientific notes. – 2014. – Vol. 18. – P. 143–148) 
 

1981 годзе выйшла ў свет невялікая кніга 

казак Аляксея Дударава пад назвай 

“Сінявочка”. Зборнік выклікае відавочную 

чытацкую і навуковую цікавасць, бо гэта, па-

першае, адны з ранніх твораў вядомага аўтара, 

таму заканамерна жаданне выявіць ідэйныя ка-

ардынаты мастацкага светапогляду Дударава, а 

па-другое, на фоне дамінуючай драматургічнай 

спадчыны пісьменніка важна тэарэтычна асэн-

саваць і жанрава-стылявыя адметнасці яго про-

зы, каб дасягнуць аб’ектыўнасці і грунтоўнасці 

ў навуковых высновах.   

Мэта дадзенай работы – шматаспектна 

раскрыць вытокі аўтарскага “казачнага” сты-

лю, вызначыць ідэйна-тэматычны вектар зга-

даных твораў, выявіць сутнасць і функцыя-

нальнае прызначэнне падзейна драматычных 

эпізодаў з акцэнтам на іх мастацкім 

псіхалагізме. 

Матэрыял і метады. Аб’ектамі даследа-

вання ў артыкуле сталі празаічныя прыклады 

са зборніка “Сінявочка” А. Дударава. 

Асноўнымі для навуковага аналізу абраны 

прыѐмы канкрэтна-гістарычнага, структурна-

тыпалагічнага і дэстрыптыўнага метадаў, якія 

дазволілі рознабакова ахарактарызаваць казкі. 

Вынікі і іх абмеркаванне. Можна 

пагадзіцца са сцверджанай у сучасным 

літаратуразнаўстве думкай, што згаданыя 

творы жанрава набліжаюцца да казак-прытчаў 

(С. Шамякіна). На гэта ўказваюць многія іх 

мастацкія элементы, у тым ліку 

поліварыянтныя сюжэтныя трактоўкі твораў з 

акцэнтам на іх зместавай іншасказальнасці, 

філасофская канцэптуальнасць аўтарскіх раз-

ваг, алегарычная вобразнасць казак і інш.  

Алегарычная сістэма Дударава базуецца на 

антрапамарфізаваных персанажах: “ачалавеча-

ных” вобразах жывѐл, раслін, нябесных 

аб’ектаў (сонца, месяца, хмар, ветру). Аўтарскі 

мастацкі свет – жывы, дынамічны, насычаны 

моцнымі пачуццямі герояў, іх адказнымі 

рашэннямі і важнымі ўчынкамі, гэты свет тыпо-

вы, абагульнены, з агульначалавечымі і 

нацыянальнымі каардынатамі. У гэтым творы 

Дударава арганічныя мастацкай традыцыі  

Я. Коласа, закладзенай класікам у “Казках 

жыцця”. Адносна апошняга даследчык  

У. Казбярук слушна адзначаў, што “вытокі 

Коласаўскай алегорыі – у народнай паэтычнай 

свядомасці, філасофіі быту, існавання, жыцця, 

вобразнасці” [1, с. 16].  

Часава апрабаваныя крытэрыі народнай 

філасофіі існавання дазволілі абодвум 

пісьменнікам удала пазбягаць акадэмічнага 

дыдактызму і малаэфектыўнай апісальнасці. 

Як падтэкстава сцвярджаецца ў творах назва-

ных аўтараў, чалавечае існаванне – гэта толькі 

частка агульназямнога Быцця, і таму тут кан-

стантна захоўваецца непарыўная сувязь. Жа-

даючы вычарпальна раскрыць характары 

сучаснікаў і іх сацыяльныя прыярытэты, 

пісьменнікі апелявалі да адпаведных 

асацыятыўных сітуацый, так бы мовіць, з 

Вялікага Свету, свету прыроды, які можа 

стаць мудрым дарадцам і настаўнікам для 

чытачоў. Пры гэтым заўважаюцца некаторыя 

асаблівасці. Алегарычная сістэма Коласа не 

ўключае рэалістычны вобраз чалавека, аднак 

апасродкавана раскрывае яго маральную, са-

цыяльную і грамадзянскую сутнасць. У Дуда-

рава мастацкія вобразы людзей (пераважна 

дзяцей) прысутнічаюць у казачнай прасторы, 

яны актыўна ўключаюцца ў цэнтральныя 

перыпетыі, ініцыіруюць многія 

сюжэтаўтваральныя падзеі.  

Бясспрэчна, што для дзіцячага твора вельмі 

важным з’яўляецца стварэнне мастацкага 

эфекту сапраўднасці, жыццѐвасці рэпрэзента-

ваных падзей, бо гэта істотна памнажае сту-

пень чытацкага даверу да аповеду. Кіруючыся 

згаданым правілам, Дудараў выкарыстоўвае 

наступныя мастацкія прыѐмы: 

1) у казкі ўводзяцца матывіроўкі пэўных 

важных рашэнняў персанажаў: з-за зайздрасці 

і імкнення адпомсціць крынічцы Зялѐная Са-

жалка плануе яе пакараць (“Сінявочка”), ад-

чуванне адказнасці перад сябрам штурхае 

маленькі праменчык на рызыкоўную справу 

(“Блакітны праменчык”), жаданне зразумець 

самога сябе, уласны сэнс існавання і спроба 

адшукаць сям’ю матывавалі вялікае падарож-

жа воблачка (“Пухнацік”); 

2) у змест твораў уключаюцца апісанні 

набліжанай да сучаснасці побытавай і сацы-

яльнай атрыбутыўнасці (электрычная лямпач-

ка (“Блакітны праменчык”), даведка з пячат-

кай (“Нахабнік”)); 

У 

3) у кожнай казцы канкрэтызуюцца пра-

сторава-часавыя аспекты мастацкага дзеяння 

(каляндарныя поры, часткі сутак). 

Карэляцыя рэалістычнага і фантастычнага 

ў аналізуемых творах Дударава мае такую ад-

метнасць: уключэнне незвычайных герояў у 

звыклую паўсядзѐннасць трансфармуе рэаль-

насць у чароўную (сапраўды казачную) пра-

стору, у якой персанажам даводзіцца 

выпрабоўваць свае лепшыя якасці. Так, на-

прыклад, ачышчэнне зарослай крынічкі трак-

туецца як яе выратаванне (“Сінявочка”), 

дожджык, які паліўся са спагадлівай і 

міласэрнай хмаркі, падаецца як подзвіг, сама-

ахвяраванне (“Пухнацік”). Праз дзівоснае ак-

цэнтуецца ўвага на звышкаштоўнасці мараль-

нага ў свеце, а цуда ствараецца героямі ў са-

мыя важныя моманты іх існавання, часам на-

ват за кошт уласнага жыцця (“Блакітны пра-

менчык”, “Пухнацік”). 

Ідэйна-тэматычны змест у большасці казак 

Дударава па-філасофску і псіхалагічна за-

глыблены. Аксіялагічная сістэма пісьменніка 

грунтуецца на маральна-этычных паняццях і 

катэгорыях. Праілюструем думку на канкрэт-

ных прыкладах. У казцы “Сінявочка” сцвярд-

жаецца ідэя неабходнасці быць добрым, тады 

ўсе палюбяць цябе і ў выпадку небяспекі да-

памогуць.  

У казцы “Мурзік і Піня” ідэя выключнай 

ролі сяброўства, якое таксама даказваецца 

праз узаемадапамогу, адкрыта гучыць у 

фінале: “як здорава, што ты не адзін, калі табе 

ѐсць з кім гуляць” [2, с. 10]. Але, каб 

нівеліраваць звышпавучальнасць, аўтар да 

згаданай высновы дадае гумарыстычнае тлу-

мачэнне, суадноснае з “заалагічнай” 

спецыфікай герояў: “І тады не трэба ганяцца 

за ўласным хвастом, які ўсѐ роўна ніколі не 

дагоніш” [2, с. 10]. 

Маральна-этычная дамінанта ў 

аналізуемых творах дасягае максімуму ў каз-

ках “Блакітны праменчык” і “Пухнацік”.  

У першым прыкладзе тэкстуальна даказваюц-

ца думкі пра адказнасць асобы за свае словы і 

абяцанні, гатоўнасць ахвяраваць сабой дзеля 

сябра. Каб маленькі чытач канчаткова 

ўсвядоміў, хто такі сябар, аўтар уключае ў 

твор своеасаблівае мастацкае тлумачэнне-

дэфініцыю: “сябры – гэта тыя, што заўсѐды 

дапамагаюць адзін аднаму <…> калі аднаму 

дрэнна, сябар павінен заўсѐды быць побач” [2, 

с. 16]. Слушнасць тэзы аргументуецца ў да-

лейшым драматычным аповедзе, дзе прамен-

чык імкнецца вярнуцца да хворага хлопчыка.  

Дзякуючы максімалісцкай маральнай 

пазіцыі Блакітнага праменчыка, яго 

праметэеўскаму пачатку персанаж з’яўляецца 

па-мастацку самабытным і псіхалагічна 

кранае. Нягледзячы на тое, што дадзены герой 

уяўляе сабой алегарычны варыянт дзіцячага 

вобраза, ѐн выступае носьбітам такіх вы-

ключных якасцей, як высакародства, муж-

насць, імкненне да дасягнення высокіх мэтаў, 

бунтарства супраць несправядлівасці, 

гатоўнасць да самаахвяравання дзеля шчасця 

іншых. Пры ўсѐй ідэалістычнасці вобраза 

аўтар не забываецца і аб яго рэалістычнай 

пераканаўчасці, таму істотнае месца ў творы 

маюць элементы псіхалагічнага партрэта ге-

роя: імітацыя дзіцячай рэцэпцыі свету, пера-

дача наіўнасці персанажа, але і апісанні яго 

пазаўзроставай удумлівасці, лагічны і мараль-

ны дэтэрмінізм учынкаў і рашэнняў. 

Гэты тып героя знаходзіць сваѐ развіццѐ ў 

казцы “Пухнацік”. Тут аўтар разважае над 

такімі філасофскімі ідэямі, як асэнсаванне 

свайго прызначэння ў свеце і шляхі 

пазбаўлення ад пакутлівай адзіноты.  

Істотнае месца ў казках А. Дударава 

адводзіцца падзейнаму драматызму, 

псіхалагічным момантам ініцыяцыі чытацкіх 

суперажыванняў. Рэцыпіент разам з героем 

асэнсоўвае складанасць выбару адзіна 

правільнага маральнага рашэння і душэўна 

ўзрушана, эмацыянальна карэлюецца з 

напружанымі перыпетыямі ў лѐсе 

пратаганіста. Падзейны драматызм становіцца 

адной са стылявых дамінант у казках 

пісьменніка. Дудараў як знаўца дзіцячай мас-

тацкай рэцэпцыі і носьбіт тэатральнага, 

сцэнічнага майстэрства, думаецца, відавочна 

адчуваў важнасць і моцнага канфліктнага 

базісу ў казках, і эмацыянальна маркіраванага 

сюжэтнага “экшану”, і навелістычнай 

вытанчанасці незвычайных гісторый. 

У творах “Сінявочка”, “Мурзік і Піня” пад-

зейны драматызм выяўляецца фрагментарна, 

экстэнсіфікуючы шматкампанентны аўтарскі 

дыскурс. Так, казка “Сінявочка” пачынаецца 

ідэалізаванай пейзажнай замалѐўкай, прасяк-

нутай матывамі эстэтызацыі рэчаіснасці і 

радасці жыцця: “У ціхай лагчыне, пад старой 

разгалістай вярбой жыла маленькая чыстая 

крынічка. <…> Крыштальная вадзіца ўдзень і 

ўночы, улетку і ўзімку бруілася з Сінявочкі, 

бы нітачка-ручаінка <…> У спякотныя летнія 

дні ў крынічцы купалася Сонейка, ноччу на 

паверхні вады разам з зорачкамі адпачываў 

вастрарогі Месяц” [2, с. 2].  

Але ўжо ў наступным эпізодзе размовы Зя-

лѐнай Сажалкі з жабянѐм акрэсліваецца 

канфлікт паміж антаганістычнымі 

цэнтральнымі персанажамі (як канкрэтны ва-

рыянт спрадвечнай барацьбы дабра і зла). 

Таксама матывавана вызначаюцца вытокі 

нянавісці Зялѐнай Сажалкі, з улікам чаго і 

ствараецца далейшы драматызм аповеду. Яго 

эпіцэнтрам выступае кульмінацыйная сцэна 

злачынства згаданай антыгераіні: “узяла сваѐ 

слізкае павуцінне, спляла з яго цяжкі нерат, 

употайкі падкралася да крынічкі і ўскінула на 

яе… Апляла і заблытала” [2, с. 3]. 

Заўважаецца  цікавая асаблівасць: жадаючы 

правесці драматычную градацыю падзей, 

Дудараў не падае іх хуткай радаснай развязкі, 

а дэталѐва апісвае доўгія пошукі Сінявочкі. 

Як раней адзначалася, у гэтых эпізодах 

сцвярджаецца магістральная для твора ідэя 

значнасці ўсеагульнай дапамогі, падтрымкі 

ўсяго свету, звяроў і людзей. А вобразам 

дзяўчынкі і хлопчыка надаюцца асабліва ад-

казныя мастацкія ролі, яны выконваюць 

функцыі выратавальнікаў палоненай крынічкі. 

Фінал казкі, лаканічны па змесце і 

аптымістычны па сутнасці, пазбаўлены 

момантаў чытацкіх хваляванняў за гераіню: 

“Блакітная свежая вадзічка зноў заіскрылася 

пад Сонейкам <...> А вольная Сінявочка зноў 

заспявала сваю вясѐлую песеньку” [2, с. 5]. 

Элементы мастацкага псіхалагізму і фраг-

ментарнага драматызму насычаюць і змест 

казкі “Мурзік і Піня”. Псіхалагічна ўдалым 

з’яўляецца, напрыклад, выкарыстанне магчы-

масцей так званага адцягненага партрэта ге-

роя. Пяшчотна-ласкавае вонкавае апісанне 

мышаня падаецца не ў аўтарскай форме, а 

“вачыма” героя – сутнасна трансфармаванага 

асноўнага ворага – ката: “Мурзік трымаў у 

сваіх лапках пушысты камячок і адчуваў, як у 

таго спалохана б’ецца сэрца: тук! тук! тук! 

Маленькія вачаняткі, нібы бліскучыя кроплі, 

глядзелі жаласліва-жаласліва” [2, с. 6].  

Сюжэт казкі авантурны, прыгодніцкі, тут 

выпрабоўваюцца вынаходлівасць персанажаў, 

іх кемлівасць і шчырасць клопату аб іншых. 

Мастацкі стыль твора ўключае і шматвыяўны 

камізм. Так, гульні герояў асацыятыўна пры-

падабняюцца да дзіцячых даганялак. Наіўная 

рэцэпцыя персанажамі ўсіх падзей і саміх ся-

бе яшчэ больш паглыбляе камізм сітуацыі, як 

і гумарыстычна сканструяваная пісьменнікам 

спаконвечная гульня-паляванне ў “кошкі-

мышкі”, якая мадыфікуецца ў супрацьлеглы 

варыянт. Паказваючы ў казцы, што мышаня 

Піня палюе на коціка Мурзіка, Дудараў, фак-

тычна, сцвярджае, што дзіцячы свет – гэта 

іншая, альтэрнатыўная рэчаіснасць, усталява-

ная на новых імператывах, у многім больш 

літасцівых і маральных. 

Але пасля ідылічнай карціны шчаслівага 

забыцця ў гульні аўтар праводзіць сюжэтны 

паварот, драматычнае вяртанне да 

сапраўднасці – мышаня трапляе ў пастку.  

І тут героям давялося праявіць існае 

сяброўства і найлепшыя душэўныя якасці, каб 

гісторыя шчасліва завяршылася.  

Уступ наступнай казкі “Блакітны прамен-

чык” уяўляецца тыпова фалькларызаваным: “У 

залатога Сонейка было тры сыны. Тры яркія 

праменчыкі. Старэйшы – Белы, сярэдні – Ружо-

вы і самы маленькі – Блакітны” [2, с. 11]. Пака-

заныя ў экспазіцыйнай частцы тры сыны Со-

нейка ўспрымаюцца як народныя героі-

царэвічы, носьбіты станоўчых ідэалаў і год-

ных, стваральных спраў. Аўтарам 

пераканаўча раскрываецца жыццядайны і 

агульнасветавы характар дзейнасці старэй-

шых братоў. З гэтымі фактамі карэлюецца ў 

многім і драматычны базіс казкі: адчуванне 

выключнай місіі Белага і Ружовага промняў 

матывуе малодшага брата на доказ сваѐй 

даросласці.  

Паказваючы выключнае высакародства і 

максімалісцкую прынцыповасць Блакітнага 

праменчыка, пісьменнік удала стварае перса-

нажа, якім рэцыпіент пачынае захапляцца і 

якому пачынае суперажываць.  

Актуалізацыі перманентнага драматызму ў 

казцы спрыяюць розныя прыѐмы, у тым ліку 

зменены характар мастацкага канфлікту і самі 

перашкоды на шляху пратаганіста. Так, пер-

шы канфлікт паміж Блакітным праменчыкам і 

яго роднымі быў шчасліва вырашаны, і 

маленькі герой сцвердзіў сябе ў высокай 

справе, знайшоў сябра і стаў для яго існым 

светачам надзеі. Адразу аўтар стварае новыя, 

фактычна, непераадольныя складанасці: “злы 

халодны вецер нагнаў на чыстае неба пахмур-

ных чорных хмар. Яны шчыльнай сцяной 

павіслі над зямлѐй, і ні старэйшы брат Белы 

праменчык, ні сярэдні Ружовы, ні сама мама 

Сонейка не змаглі праз іх прабіцца” [2, с. 17].  

Улічваючы казачныя каноны, а таксама 

выключнасць і маральную непахіснасць “со-

нечных” герояў, чытач мог спрагназаваць да-

лейшы ход падзей са шчаслівым фіналам. Ад-

нак незвычайныя гісторыі Дударава “вырас-

таюць” з жыцця, дзе, безумоўна, ѐсць месца 

казцы, але знайсці яе не заўсѐды 

атрымліваецца. У сваім імкненні дапамагчы 

сябру Блакітны праменчык здзяйсняе 

сапраўдны подзвіг: “Ён жа яшчэ быў маленькі 

і не ўмеў як след лѐтаць. З усяго разгону 

ўдарыўся Блакітны праменчык аб высокі па-

горак і рассыпаўся на тысячы блакітных зора-

чак” [2, с. 19]. 

Для замацавання максімальнай вышыні 

чытацкіх суперажыванняў аўтар прыводзіць 

роспачныя рэплікі братоў аб сумным выніку 

жыцця малодшага праменчыка: “Усѐ! <...> Ця-

пер ѐн назаўсѐды застанецца на Зямлі. <...> І 

больш ніколі не  пабачыць неба” [2, с. 20]. 

Псіхалагічнай інтэнсіфікацыі падзей спрыяе і 

рамантычны кантраст у апісанні 

антаганістычных канцэптаў зямля–неба, сум–

радасць. Такім чынам узвышана і эмацыянальна 

маркіруецца ідэя дыялектычнай сутнасці жыц-

ця, а з мастацкага пункту гледжання гэты прыѐм 

дазволіў пісьменніку больш аптымістычна за-

вяршыць твор, бо ў высакародным учынку ге-

роя, у асабістым паражэнні за шчасце іншага 

заўсѐды ѐсць частковая надзея для астатніх і 

спадзяванне на лепшае.  

Рамантычная прыўзнятасць, філасофская 

іншасказальнасць уласціва і для драматычных 

перыпетый у казцы “Пухнацік”. Менавіта тут 

прыпавесційны вектар малой дзіцячай прозы 

Дударава дасягае поўнамаштабнасці. 

Гісторыя жыцця пратаганіста – гэта алега-

рычна і казачна завуаляваная мадэль чалаве-

чага існавання ў цэлым, падчас якога кожнаму 

трэба знайсці сваѐ прызначэнне ў свеце, ад-

шукаць сям’ю і сяброў.  

У структуры казкі “Пухнацік” выявілася 

традыцыйная для пісьменніка стылявая кан-

станта – прэпазіцыйнае апісанне пейзажнай 

замалѐўкі, маляўнічай па лексічных сродках, 

эмацыйна светлай, пазітыўнай: “Ён нарадзіўся 

свежым ранкам у глыбокай горнай цясніне. 

Там, сярод цяжкіх валуноў, бруілася імклівая і 

неспакойная рачулка. Яе халодная празрыстая 

вада так білася аб каменне, што драбнюткія 

пырсткі высока ляцелі ўгору, кружыліся ў па-

ветры і павольна асядалі… З гэтых пырсткаў 

ѐн і нарадзіўся. Бялюткі, кучаравы, з тоўстымі 

шчочкамі…” [2, с. 26].  

У прыведзеным урыўку адчуваецца і нека-

торая асацыятыўнасць з крэатыўным працэ-

сам з’яўлення першага чалавека. У лѐсе любо-

га жывога стварэння сам момант нараджэння 

ўжо з’яўляецца надзвычайна ўрачыстым і ра-

дасным, таму, думаецца, гэты факт у жыцці 

пратаганіста і набывае адпаведнае аўтарскае 

апісанне. Аднак пісьменнік глыбока адчувае 

амбівалентную сутнасць існавання і верагод-

ную зменлівасць шляху кожнага, таму пасля 

адзначанай прыроднай замалѐўкі Дударавым 

прыўносіцца матыў-папярэджанне: “Толькі 

памятай, – з перасцярогай загаварыў дзядуля 

Туман, – ты ніколі не павінен плакаць… 

Ніколі! Ні ад крыўды, ні ад жалю… Як толькі 

заплачаш – усѐ” [2, с. 27].  

Пачынаючы з экспазіцыйнага эпізода, 

пісьменнік распрацоўвае моцны драматычны 

ланцуг падзей, у ходзе раскрыцця якіх перма-

нентна ўзрастае і псіхалагічная рэцэпцыя цэн-

тральнага персанажа. Яго шлях у свеце пасту-

пова мэтава ўскладняецца, бо герою, як вышэй 

адзначалася, трэба знайсці не толькі ўласнае 

месца сярод іншых, адшукаць сям’ю, але і ад-

крыць ісціну, праўду, пад якую, часам, падраб-

ляецца зусім іншае. Так, адзінокі герой убачыў 

здалѐк нібыта белае воблачка, роднае і 

доўгачаканае, але яно насамрэч аказалася 

ганарлівым папяровым Змеем, спагадлівым 

буслом, журботнымі рамонкамі. Пабачыўшы 

розныя праявы жыцця, Пухнацік пераканаўся, 

што варта самому пастарацца стаць для каго-

небудзь блізкім, стаць, як казаў герой, брацікам.  

Фінальны эпізод казкі, дзе пратаганіст, ах-

вяруючы сабой, выратоўвае пасохлыя кветкі, 

выступае драматычнай квінтэсенцыяй усяго 

аповеду. Высакародны і спагадлівы “Пухнацік 

заплакаў. Так шкада яму стала белых 

рамонкаў, што ѐн забыўся пра папярэджанне 

дзядулі Тумана. Паліліся з яго кропелькі чыс-

тай вадзіцы, кропелькі дажджу… Напіліся 

рамонкі ўдосталь, павесялелі, расправілі  свае 

пялѐсткі. А Пухнацік? Не, ѐн не знік. Ён 

ператварыўся ў лѐгкую белую смугу над 

рамонкамі і ў кропелькі празрыстай расы <...>  

Той, хто робіць добрае, – ніколі не знікае” [2, 

с. 31]. Рамантычная ў сваѐй аснове мастацкая 

кантраснасць (заплакаў–павесялелі, знік–

ператварыўся) доказна падкрэслівае згада-

ную пісьменніцкую тэзу пра дыялектычную і 

рознапачатковую сутнасць Быцця. А апошні 

сказ, афарыстычна-дыдактычнай скіраванасці, 

правакуе кожнага рэцыпіента задумацца над 

уласным існаваннем. Як вынікае са зместу 

твора, чалавечае жыццѐ – імклівы палѐт, палѐт 

не бязмэтны, а накіраваны на пошук уласнага 

месца, на стварэнне сваѐй сям’і, на памнажэн-

не дабра ў свеце. Толькі такое існаванне – 

годнае, вечнае. 

Як вядома, поўнае вырашэнне канфлікту ў 

казках з’яўляецца чакаемым і жаданым для 

маленькіх чытачоў, аднак Дудараў, думаецца, 

справядліва хацеў адзначыць, што ў 

рэальнасці правільныя высокамаральныя 

рашэнні прымаюцца складана і часам маюць 

драматычныя наступствы для асобы.  

Такім чынам, казкі пісьменніка маюць 

моцнае маральна-этычнае, дыдактычнае і 

псіхалагічнае ўздзеянне на свядомасць 

рэцыпіентаў. У незвычайнай прасторы твораў 

ствараюцца ўдалыя ўмовы і акалічнасці для 

праектавання дзецьмі сваіх асобаснай і  сацы-

яльнай мадэляў паводзін. Пісьменнік улічвае 

прагу маленькіх чытачоў да эскалацыі чара-

дзейных перыпетый у рэальнае жыццѐ і 

ідэнтыфікацыю сябе з любімымі пратаганістамі, 

таму ў казках Дударава дамінуюць станоўчыя 

цэнтральныя персанажы.  

Пісьменнікам прапануецца толькі адзін 

прыклад галоўнага антыгероя – вобраз зайца з 

“Нахабніка”. Аднак і тут ѐсць сапраўдны ге-

рой – сабака Цюпка, а не толькі камічны пер-

санаж-трыксцер. Увядзенне ў казку асноўнага 

антыгероя матывавана і выхаваўчым аспектам 

самога дзіцячага жанру, бо прэтэнзія 

пратаганіста на звышважнасць сваѐй асобы 

пры дапамозе камічных сродкаў мае супраць-

леглы вынік, дэманструючы існыя якасці зай-

ца, у тым ліку яго нахабства, неабгрунтаванае 

лідарства, псеўдааўтарытэтнасць. Таму ідэйна-

мастацкі эфект ад данай казкі набліжаецца да 

“Шкодных парад” Р. Осцера. Вобразны анты-

прыклад у казачным творы дазваляе рэцыпіенту 

зрабіць аб’ектыўныя высновы.  

Заключэнне. Казкі Аляксея Дударава 

ўяўляюць сабой арыгінальны мастацкі сінтэз, 

у межах якога паядналіся інтэрпрэтаваныя 

жанравыя традыцыі, канцэптуальныя 

філасофскія ідэі, маральна-этычны кодэкс 

паводзін сапраўднага чалавека, псіхалагічная 

пераканаўчасць персанажаў, адметная алега-

рычнасць падзей і вобразаў, глыбокі падзейны 

драматызм.   

